
Nunatsinni plastikkinik atuinerup annikillisarnissaa anguniarlugu Naalakkersuisut kingusinnerpaamik 

UPA2020-mi suliniutissanik iliuusissatut pilersaarusiamik saqqummissinissaannut peqquneqarnissannik 

Inatsisartut aalajangiiffigisassaattut siunnersuut. Suliniutissatut pilersaarutit anguniagassartai 

tigussaasuussapput   iliuusissanillu ilaqartinneqassallutik. Pingaarnertut suliniutissatut anguniagassat EU-

mi plastikkinik atuinerup annikillisaaviginissaanut pimoorussamik suliniutaannut appasinnerussanngillat.    

(Inatsisartunut ilaasortaq Mimi Karlsen, Inuit Ataqatigiit) 

(Siullermeerneqarnera) 

 

Demokraatini Inatsisartunut ilaasortaq Mimi Karlsen, Inuit Ataqatigiit matumuuna qutsavigerusupparput 

nunatsinni plastikkimik atuinerup annikillisarneqarnissaa anguniarlugu iliuuissatut pilersaarusiamik 

saqqummiussinissaannut Naalakkersuisut peqquneqarnissaannik siunnersuuteqarmat.Suliniutissatut 

pilersaarutit anguniagartassai tigussaasuussapput taakkulu anguniakkat EU-mi plastikkinik atuinerup 

annikillisaavigineissaannut pimoorussamik suliniutaannut naleqqiullugit appasinnerussanngillat.  

Demokraatini isumaqatigilluinnarparput plastikkimik atuineq taamaasillunilu eqqaaneq aamma allanik 

ulorianartunik eqqaaneq nunatsinni millisartariaqartoq.  

Kalaallit Nunaat ineriartupiloorpoq. Inuutissarsiorneq atuinerluunniit pineqaraluarpata ineriartorneq 

sukkasuupilussuarmik ingerlavoq.  

Kalaallit Nunaanni ineriartorneq nunarsuup sinnerani nunat suliffissuaqarfiit siuariartornerattut pivoq. 

Ineriartornermi tunngaviullutik atuineq eqqaanerlu. Tassa imaappoq innuttaasut nutaanik pisisarput 

ingitassaminnik sivitsunngitsoq nutaanik taarserniarlugit. Taamatut atueriaatsip nassataraa plastikimik 

atuinerujussuaq.  

Taamatut atueriaaseqarneq pissutaalluni pinngortitaq mingutsinneqarpoq. Plastikki aamma allat 

atorneqartartut pinngortitaq innarlertarpaat, plastikki allallu pinngortitami arrortinneqarsinnaaneq 

ajormata. Pinngortitaq innarlerneqarpat, uumasut aamma inuit innarlerneqassapput. Tamanna 

arlaannaataluunniit attassinnaanngilaa.  

Nunarput angisoorsuummat inukittunnguullunilu assersuutigalugu plastikkimik ikummatissanillu nunap 

iluaneersunik atuineq pinngortitamut annerusumik sunniuteqarnaviannginnerarlugit oqalunneq 

qaangertariaqarparput.  

Nunarput nunarsuarmioqataasutut akisussaaqataasariaqarpoq uangut inuit atuisartutut atueriaaserput 

pissutigalugu ilaatigut plastikkimik avatangiisitta innarlerneqannginnissaanut. 

Massakkorluinnaq iliuuseqartariaqarpugut aqagussaq utaqqinagu. Utaqqissagutta kinguaassagut 

innarlissavagut aamma taakku peqqissuunissaat.  

Nunatut iliuusissanut pilersaarusiortariaqarpugut, tigussaasumik aamma anguniagassartalimmik, piffissap 

ingerlanerani uuttorneqarsinnaasussanik. Takuniarlugu suliniutit aallartitagut sunniuteqarluarsimanesut 

imaluunniit naleqqussarneqassanersut aamma imaluunniit allanik aaqqiissutissanik aallartitsissanersugut 

atornerluinitsinnut pinngortitaq illersorluarnerusinnaajumallugu.  

Taamatut oqaaseqarluta Demokraatini inassutigaarput siunnersuut akuerineqassasoq.  

 

 


